
«Dastgi er esser in zic dapli per las vischnancas?»
Ina viva e lunga debatta davart la refurma da la gulivaziun da finanzas en il cussegl grond

DA MARTIN CABALZAR

■ Entant che nagin dubeta da la neces-
sitad ed urgenza da la refurma da la gu-
livaziun da finanzas èn las opiniuns da-
vart singuls detagls tuttina fitg differen-
tas e savens colliadas e dictadas da
blers interess particulars. Gist perquai
ha era cussegliera guvernativa Barbara Ja-
nomSteiner avertì en ses votum introductiv
da betg surchargiar il char. Gia sin funda-
ment dals resuns da la consultaziun è la re-
genza numnadamain stada pronta d’aug-
mentar la cumpart dal chantun da oriun-
damain 7,9 milliuns sin 15,5 milliuns.
Sche tut las pretensiuns da la cumissiun
predeliberanta vegnissian acceptadas fissia
quai gia passa 21,6milliuns. «Quai surpas-
sa cleramain las directivas da finanzas fixa-
das dal cussegl grond sez», ha avertì la mi-
nistra da finanzas. I mondia la finala per
ina midada radicala dal sistem e betg per
singulas posiziuns. En il cas ideal possia la
nova refurma ir en vigur gia per 2015, pre-
mess ch’i na dettia betg in referendum.

Cun sgrizziar ils daints
La gulivaziun resguarda tut las resursas da
las vischnancas ed intenda da reducir las
disparitads existentas. Las contribuziuns
pauschalas dal chantun n’èn betg pli liadas
vi d’in intent precis e las vischnancas pon
fixar libramain lur pe da taglia communal.
Per Hans Geissler (pcd Tschintg Vitgs) èsi
impurtant che vischnancas che na pon
betg influenzar sezzas lur resuras e grevez-
zas profitian da la gulivaziun. Il nov sboz
resguardia era commensuradamain las re-
salvas e la critica exprimida en la consulta-
ziun.

Jon Domenic Parolini (pbd Suot Tasna)
di che bler saja sa midà dapi l’emprima re-
visiun che è vegnida refusada dal pievel,
cunzunt sin il sectur da spitals e tgira e la
nova lescha da scola. El avertescha da betg
periclitar la refurma ch’è giustifitgada ed
urgenta cun «interess particulars ed allian-
zas nunsontgas». Per il chantun sajan las
grevezzas supplementaras previdas a disch-
favur dal chantun «in absolut maximum».
Per Daniel Buchli (pbd Stussavgia) è la re-
furmagiustifitgada edurgenta cunzuntper
las regiuns perferas cun pitschnas resursas
ed auts custs d’infrastructura. Peter Peyer
(psTrin) sustegn la gulivaziun ed appelle-
scha da betg laschar tumentar da las sma-

naschas d’in referendum u d’ina segunda
lecziun. Sustegn chatta la gulivaziun era da
Gian Michel (pbd Schons).

Per Michael Pfäffli (pld Engiadin’Ota)
n’è il sistemda la gulivaziunorizontala betg
gist perquai ch’el dettia impuls fallads e
chaschunia schalusia. Il potenzial da resur-
sas vegnia eruì a moda arbitraria, cunzunt
tar las vischnancas turisticas Placi Berther
(pcd Cadi) è da l’avis ch’il Grischun haja
profità bler dal sistem da gulivaziun prati-
tgà da la confederaziun, il medem sistem
saja er adattà per il Grischun e sias vi-
schnancas. Ueli Bleiker (pbd Tumliastga)
tira en consideraziun che cunzunt era la re-
giun economicamein ferma da la Val Re-
nana profiteschia da la refurma.

Vincent Augustin (pcd Cuira) crititge-
scha che las vischnancas concessiunarias
dad ovras idraulicas sajan vegnidas engre-
vegiadas fin qua a moda exorbitanta, en-
tant ch’ins haja schanegià ditg e bain las vi-

schnancas turisticas. Ina correctura saja pia
giustifitgada. La proposta d’adossar ils
custs per il gimnasi inferiur a las vischnan-
cas violescha tenor ses avis la constituziun
chantunala. Marcus Caduff (pcd Lumne-
zia) renda attent a las expensas supplemen-
taras per il chantun. La proposta da la cu-
missiun predeliberanta d’augmentar las
pauschalas per scolars saja in «regal da 4
milliuns» a disfavur dal chantun. Tant el
sco Jan Koch (pps Tschintg Vitgs) èn da
l’avis che la chargia dal chantun saja maxi-
mala e na dastgia betg vegnir strapazzada.

Gulivaziun da resursas
Ina viva discussiun ha la gulivaziun da las
resursas chaschunà. Da nov duain betg
mo las entradas ord ovras idraulicas ve-
gnir resguardadas, mabain era la forza fis-
cala. Quaimunta che cunzunt regiuns tu-
risticas cun paucs abitants e blers e ferms
pajataglias ston contribuir dapli. Entant

che regenza e maioritad da la cumissiun
proponan da resguardar questa constella-
ziun cun ina quota da 20 pertschient, ha
inaminoritad proponi 30 pertschient. En
favur dals interess da las vischnancas tu-
risticas han pledà cunzuntMichael Pfäffli
(pld Engiadina’Olta),UrsMarti (pldCui-
ra), Claudia Troncana (pld Engia-
din’Ota), Ralf Kollegger (pcd Churwalda)
e Christian Hartmann (pld Engia-
din’Ota). Cumbattì la proposta han tran-
ter auter Gian Michel (pbd Schons), Da-
niel Buchli (pbd Stussavgia), Vincent Au-
gustin (pcd Cuira), Hans Geisseler (pcd
Tschintg Vitgs), Peter Peyer (ps Trin), An-
dreas öny (ps Tschintg Vitgs), Gabriela
Tomaschett (pcd Cadi), Claudia Kleiss
(pcd Tusaun) ed auters. Ina proposta da
cumpromiss da Martin Wieland (pld
Trin), sustegnida da Vitus Dermont (pcd
Foppa) e Bruno Claus (pld Cuira) da re-
sguardar 25% chatta ina tscherta simpa-

tia. En la votaziun finala ha il cussegl su-
stegnì cun 59:54 vuschs la proposta
(20%) da regenza e maioritad da la cu-
missiun.

Gulivaziun da las grevezzas
Tenor la nova refurma conceda il chantun
ina gulivaziun a vischnancas cun grevezzas
spezialas sin fundament da lur situaziun
geografica e topografica sco era sin funda-
ment da la quota da scolars e da la lun-
ghezza da la rait da vias. Sustegn chantunal
survegnan era vischnancas cun autas quo-
tas d’expensas socialas en cumparegliaziun
cun lur resursas.

Ils cussegliers guvernativs Barbara Ja-
nom e Hansjörg Trachsel han rendi attent
ch’il sustegn social saja oriundamain e
principalmain in’incumbensa communa-
la. Il cussegl grond ha dentant dà la prefe-
renza cun88cunter 23vuschs a laproposta
unanima da la cumissiun che pretenda in
pli aut engaschament dal chantun. Da
quest auzament profitan cunzunt ils cen-
ters da Cuira, Landquart, Domat, Cazas,
Tavau e Tusaun profità.

Contribuziun chantunala a las scolas
La scola duai restar vinavant in’incumben-
sa cuminaivla da chantun e vischnancas.
Factum è che la scolaziun vegn pli chara
sin fundament da la nova lescha da scola,
constatescha il parsura da la cumisiunBru-
no Claus (pld Cuira). Fin qua retschavevan
las vischnancas per la scola ina contribu-
ziun chantunala graduada da 20 fin 55
pertschient tut tenor la forzafinanziala.Te-
nor il messadi duai la contribuziun chan-
tunala per scolar vegnir fixada ad 800
francs per la scolina e scola primara, a 1250
francs per la scola reala ed a 1130 francs
per la scola secundara. Era la contribuziun
a las scolas regularas fin uss 20 pertschient
fiss quai en l’avegnir 14 pertschient. En vi-
sta als custs creschents per la scola propona
la cumissiunpredeliberanta inaprocentua-
la da 17%. Sandra Locher (ps Cuira) fa la
proposta d’auzar questa contribuziun sin
20 pertschient e chatta sustegn dad Elisa-
beth Mani (pbd Tavau). Tenor cussegliera
guvernativa Barbara Janom Steiner mun-
tass quai in agument da 4 milliuns a donn
e cust dal chantun.

La debatta davart la refurma dal la gu-
livaziun da finanzas vegn cuntinuada oz
avantmezdi.

La nova gulivaziun da finanzas leventa las quaidas per interess particulars. FOTO Y. BÜRKLI

Tge capita cun ils archivs cirquitals?
Ura da dumondas dal parlament grischun

■ (anr/fa) En ils archivs dals 39 circuls
sa chattan trais kilometers dad actas
e documents degns da vegnir archi-
vads. Per cumparegliaziun: En l’archiv
statal a Cuira mesiran ins otg kilome-
ters actas e documents istorics.Brigit-
ta Hitz-Rusch (pld, Churwalden) ha ren-
dì attent a chaschun da l’ura da dumon-
das ch’i sajan bleras actas istoricas en ils
archivs cirquitals. «Ils circuls vegnan
dentant abolids a chaschun da la refurma
territoriala, tge schabegia uss cun quels
archivs?» Cussegliera guvernativa Barba-
ra Janom Steiner ha respus che quels ar-
chivs cirquitals mantegnian lur impur-
tanza era suenter la refurma territoriala.
Per savair tge ch’i duai capitar cun las
actas e documents en quels ha fatg l’uffizi
per vischnancas ina retschertga tar ils 39
circuls: «La gronda part dals circuls vu-
less mantegnair quel material en las re-
giuns», ha communitgà la cussegliera gu-
vernativa in emprim resultat da l’evalua-
ziun da quista retschertga, «sche las actas
restan en las regiuns èn alura las regiuns
respunsablas per ellas.» Ella suppona che
las regiuns vegnian a concentrar ils sin-
guls archivs cirquitals en in archiv per re-
giun.

«Resguardond ils basegns
individuals dals uffants»

Sandra Locher Benguerel (ps, Cuira) ha
menziunà ils rapports dal «SRF Regio-
naljournal Graubünden» al cumenza-
ment da november: «Tranter auter èsi
vegnì rapportà ch’ils uffants en il center
d’asil Löwenberg a Schluein hajan fin
400 lecziuns l’onn damain che uffants
a la scola populara.» Cusseglier guver-
nativMartin Jäger ha infurmà che l’uf-
fizi per la scola populara e sport surve-
glia la scola en il center Löwenberg:
«L’instrucziun serva qua a la prepara-
ziun per pudair frequentar la scola re-
gulara», ha el ditg e rendì attent a las
fitg grondas differenzas tar ils uffants,
«perquai èsi impurtant da chattar
schliaziuns flexiblas cun la finamira da
resguardar ils basegns da mintga singul
uffant.»

Sandra Locher ha dumandà sche la
regenza prevesia da decider mesiras per
pudair definir criteris generals per en-
trar en la sola regulara. Il cusseglier gu-
vernativ ha repetì che las premissas sa-
jan uschè differentas ch’i saja «nunpus-
saivel da decider prescripziuns valaivlas
per tuts». La gronda part dals circuls vul mantegnair las actas ed il material archivà en las regiuns. FOTO R. CANAL

